Татарстан Республикасы Чирмешән районы 
Чирмешән лицееның татар теле һәм әдәбияты укытучысы
Нуртдинова Гакилә Габдрахим кызы
9 нчы сыйныфның татар төркемендә татар теленнән 
Бердәм республика тестына әзерләнү өчен кулланма материал
(тестлар 2 вариантта тәкъдим ителә)
I вариант
Текстны укыгыз һәм А1- А11; В1- В12; С1 биремнәрен эшләгез.

1 нче бүлек
Яңгырдан соң
(1) Басу уртасындагы тар юл буйлап бер атлы килә. (2) Соры бия ашыкмый гына атлый. (3) Хәер, аны ашыктыручы да юк. (4) Сыртында хуҗаның нәзек, ачы чыбыркысы уйнамый. (5) Ә хуҗа, утыз-утыз биш яшьләрендәге такыр башлы ир, дөньяда бер гаме юк кеше сыман, дилбегәсен итәгенә җыеп тоткан да, мәрткә киткәндәй, үз уйларына чумып утыра. (6) Бәлки, яңгырдан соң сафланып, яктырып киткән дөньяга сокланып-хозурланып баруыдыр, бәлки, җәйге татлы һавадан исереп, изрәп-йомшап киткәндер.

(7) Ә бит матур, бигрәкләр дә матур безнең якларда җәй башы! (8) Яңгырларына хәтле көләч, җанга тансык бит! (9) Әле генә күк йөзен тау-тау болытлар каплап алган, бар җиһан караңгылык кочагына кереп чумган иде югыйсә. (10) Инде күр, ул болытлар кай арада таралышып беттеләр дә, кай арада җиргә алтын нурларын коеп, кояш балкый башлады. (11) Җылы яңгырдан соң һава сулап туймаслык, тузаннан арынган дөньяның садә, пакь төсләре күзләрне генә түгел, күңелне дә иркәли. (12) Яшел генә димәссең, аның да әллә ничә төрле балкышы бар. (13) Яңа яфрак ярган агачлар, сабыйларның ефәк чәчедәй куерып үсеп килгән чирәм, һаваны балландырып борын төртүче яшь игеннәр – җәйнең сафлыгыннан, илаһи төсләреннән, бу кадәр гүзәллегеннән акылдан шашарлык, валлаһи! (14) Шул матурлык эчендә кара тасма булып сузылган туфрак юлның яңгырдан соң төерле боткага әйләнеп, җәяүле түгел, дүрт аяклы ат та көч-хәл белән атларлык хәлгә килүе дә күңелне тырнамый хәтта. (15) Җир бит ул, туган җир! (16) Читкә киткәннәр шул газиз җиргә тезләнеп, туфрагын үбә-үбә, учларына салып ашардай булып сагынып-ашкынып кайталар лабаса!

(17) Арбада утырган ир, бәлки, шуларны уйлап тын калгандыр. (18) Бәлки, ул да бик ерактан кайтадыр? (19) Әле чагыштырмача яшь булса да <…> аның шома, уйчан йөзендә бу җирдә яши-яши арыган, күпне күргән картлар сагышы ята. (Р.Габделхаковадан)

Рәмзия Габделхакова – шагыйрә, прозаик. Ул табигатьне саклау,  туган җирне ярату, кешеләр арасындагы мөнәсәбәт кебек темаларга әсәрләр язган.  “Көзге яшен”, “Көмеш тун”, “Тау артында кояш бар” һ.б. китаплар авторы. Лениногорск шәһәрендә яши.

Текст эчтәлегенә нигезләнеп, А1-А11 биремнәрен үтәгез. А1-А11 биремнәренә җавап 4 вариантта тәкъдим ителә, шуларның берсе кенә дөрес. Дөрес җавапның номерын түгәрәккә алыгыз.                                                                                                                                         

А1. Кайсы җөмлә түбәндәге сорауга җавап була? 

Яңгырдан соң һава нинди?

1) Яңгырларына хәтле көләч, җанга тансык бит!

2) Бәлки, яңгырдан соң сафланып, яктырып киткән дөньяга сокланып-хозурланып баруыдыр, бәлки, җәйге татлы һавадан исереп, изрәп-йомшап киткәндер. 

3) Җылы яңгырдан соң һава сулап туймаслык, тузаннан арынган дөньяның садә, пакь төсләре күзләрне генә түгел, күңелне дә иркәли.

4) Ә бит матур, бигрәкләр дә матур безнең якларда җәй башы!

А2. Авазлар һәм хәрефләр саны туры килмәгән сүзне билгеләгез.

1) алтын

2) пакь

3) илаһи

4) газиз

А3. Ирен гармониясе күзәтелгән сүзне билгеләгез.

1) төрле

2) көләч

3) туфрак

4) күзләрне

А4. Орфографик хаталы сүзтезмәне табыгыз.

1) татлы хавадан

2) яшь игеннәр

3) кара тасма

4) картлар сагышы

А5. Дөньяда сүзендә ь хәрефе ни өчен язылган? 

1) һәмзә тартыгын белдерү өчен

2) иҗекне нечкәртү өчен

3) тартыкны нечкәртү өчен

4) аеру билгесен белдерү өчен

А6. Парлы сүзне билгеләгез.

1) бар җиһан

2) караңгылык

3) көч-хәл

4) җәяүле

А7. Хәер, аны ашыктыручы да юк. җөмләсенең дөрес тәрҗемәсен билгеләгез.

1) Впрочем, её никто и не торопит.
2) Впрочем, её никто и не гонит.

3) Впрочем, её никто и не торопил.

4) Впрочем, их  никто и не торопит.

А8. Юнәлеш килеше кушымчасы ярдәмендә бәйләнгән сүзтезмәне билгеләгез.

1) күңелне тырнамый

2) арбада утырган

3) уйларына чумып утыра

4) шул матурлык

А9. Калын хәрефләр белән бирелгән фигыльнең төрен билгеләгез.

Арбада  утырган ир, бәлки, шуларны уйлап тын калгандыр.
1) сыйфат фигыль

2) хәл фигыль

3) хикәя фигыль

4) исем фигыль

А10.  Күңелне тырнамый фразеологизмының рус телендәге дөрес эквивалентын табыгыз.

1) не беспокоит 
2) сердце не беспокоит

3) душу не царапает

4) не удовлетворяет

А11. Бәйлек  ярдәмендә бәйләнгән сүзтезмәне билгеләгез.

1) бигрәкләр дә матур

2) яңгырдан соң сафланып

3) читкә киткәннәр

4) учларына салып

2 нче бүлек
В1-В12 биремнәрен укылган текст нигезендә башкарыгыз. Җавапларны сүз (сүзтезмә) яки саннар белән языгыз.

В1. 16 нчы җөмләдән кадерле, изге сүзләренә синоним булган берәмлекне табып языгыз.

Җавап: ___________________.

В2. 9  нчы җөмләдән яктылык сүзенә антоним булган берәмлекне табып языгыз.

Җавап: ___________________.

В3. 8 нче җөмләдән тартым белән төрләнгән исемне табып языгыз.

Җавап: ___________________.

В4. 18 нче җөмләдән баш кисәкләрне табып языгыз.

Җавап: ___________________.

В5. 2-5 нче җөмләләр арасыннан аныклагыч булган җөмләнең номерын языгыз.

Җавап: ___________________.

В6. 7 нче җөмләдә  җәй сүзе кайсы җөмлә кисәге булып килә? Җавапны сүз белән языгыз. 

Җавап: ___________________.

В7. Кереш сүзгә бәйле куелган өтернең номерын  языгыз.

Бәлки,(1) ул да бик ерактан кайтадыр? Әле чагыштырмача яшь булса да,(2) аның шома,(3) уйчан йөзендә бу җирдә яши-яши арыган,(4) күпне күргән картлар сагышы ята.       

Җавап: ___________________.

В8. 5-7  нче җөмләләр арасыннан тойгылы җөмләнең номерын языгыз

Җавап: ___________________.

В9. 1-3 нче җөмләләр арасыннан инкяр җөмләнең номерын языгыз.

Җавап: ___________________.

В10. Кушма җөмлә составындагы гади җөмләләр арасына куелган өтернең номерын языгыз.

Җылы яңгырдан соң һава сулап туймаслык,(1) тузаннан арынган дөньяның садә,(2) пакь төсләре күзләрне генә түгел,(3) күңелне дә иркәли.

В11.  19 нчы җөмләдә  <…> тамгасы урынына кайсы тыныш билгесе куелырга тиеш? Җавапны сүз белән языгыз. 

Җавап: ___________________.

В12.  18  нче җөмләдән әйтелеше язылышына туры килмәгән сүзне табып языгыз.

Җавап: ___________________.

3 нче бүлек
Укылган текстны файдаланып, С1 биремен эшләгез.

С1. “Шул матурлык эчендә кара тасма булып сузылган туфрак юлның яңгырдан соң төерле боткага әйләнеп, җәяүле түгел, дүрт аяклы ат та көч-хәл белән атларлык хәлгә килүе дә күңелне тырнамый хәтта. Җир бит ул, туган җир! Читкә киткәннәр шул газиз җиргә тезләнеп, туфрагын үбә-үбә, учларына салып ашардай булып сагынып-ашкынып кайталар лабаса!” Текстта китерелгән бу сүзләрнең мәгънәсен аңлатып, сочинение языгыз.

Укылган тексттан фикерләрегезне раслый торган 2 дәлил китерегез. Мисаллар китергәндә, кирәкле җөмләләрне языгыз яки аларның номерларын күрсәтегез.

Сочинениенең күләме 100 сүздән ким булмаска тиеш. Сочинениене пөхтә һәм аңлаешлы итеп языгыз.

Җаваплар.

А1.     3
В1. газиз


А2.     2
В2. караңгылык

А3.     1
В3. яңгырларына

А4.     1
В4. ул кайтадыр
А5.     4
В5. 5

А6.     3
В6. аергыч

А7.     1
В7. 1

А8.     3
В8. 7

А9.     1
В9. 3
А10.   1                               В 10. 1
А11.   2
В11.  өтер

                                            В12.  ерактан

II вариант.
Текстны укыгыз һәм А1- А11; В1- В12; С1 биремнәрен эшләгез.
1 нче бүлек.

Ватаным  минем!

(1) Мин туфлиләремне салып кулыма тотам да басу кырыендагы такыр юл буйлап авылга таба атлыйм. (2) Аякларыма җир җылысы ягыла, йөземне, чәчләремне йомшак җил иркәли. (3) Ул җил иген исләре, баллы чәчәкләр, дымлы чирәм исләрен алып килә. (4) Гүя өр-яңадан яланаяклы балачагыма, кояшлы, ваемсыз балачагыма кайтып төшәм.

(5) – Исәнме, Ватаным!

(6) Бу иксез-чиксез басу-кырлар минеке, бу аяз күк, якты нурлы кояш минеке, алтын нурларга манылган офык та, шул офыкларга тоташкан яшел болыннар, зәңгәр таулар да минеке, бу җылы, дымлы туфрак та, юл буенда үскән ялгыз каен да минеке! (7) Бу <…>  минем Ватаным! (8) Моннан мине беркем дә, беркайчан да кумаячак, беркемнең дә миңа “килмешәк” дияргә хакы юк. (9) Мин хәзер беләм: һәр адәм баласының Ватаны кендек каны тамган туфрактан, тәүге тапкыр аяк баскан сукмактан, тәүге тапкыр учларына алып эчкән чишмә суыннан башлана.

(10) Ашкына-ашкына авылыма кайтам. (11) Туган авылыма, балачагым, яшьлегем иленә кайтам. (12) Күңелемә тулган хисләрем күзләремнән шатлык яшьләре булып тама. (13) Иңнәремдә гүя очар канатлар талпына. (14) Мин шулай сагындым микәнни? (15) Мин дә шулай сагына алдыммы?

(16) Алда мине күпме күрешүләр көтә. (17) Күпме гаепләүләр, аңлашулар...

(18) Ләкин барыбер йөрәгемә кунып бәхет кошы сайрый.

(19) Үз ягыма кайттым, үз илемә кайттым!

(20) – Исәнме, Ватаным! 





(Р.Габделхаковадан)

        Рәмзия Габделхакова – шагыйрә, прозаик. Ул табигатьне саклау,  туган җирне ярату, кешеләр арасындагы мөнәсәбәт кебек темаларга әсәрләр язган.  “Көзге яшен”, “Көмеш тун”, “Тау артында кояш бар” һ.б. китаплар авторы. Лениногорск шәһәрендә яши.

Текст эчтәлегенә нигезләнеп, А1- А11 биремнәрен үтәгез. А1- А11 биремнәренә җавап 4 вариантта тәкъдим ителә, шуларның берсе кенә дөрес. Дөрес җавапның номерын  түгәрәккә алыгыз.                                                                                                                                         

А1. Кайсы җөмлә түбәндәге сорауга җавап була? 

Ватан кайдан башлана?

1) – Исәнме, Ватаным!

2) Мин хәзер беләм: һәр адәм баласының  Ватаны кендек каны тамган  туфрактан, тәүге тапкыр аяк баскан сукмактан, тәүге тапкыр учларына алып эчкән чишмә суыннан башлана.

3) Гүя өр-яңадан яланаяклы балачагыма, кояшлы, ваемсыз балачагыма кайтып төшәм.

4) Ашкына-ашкына авылыма кайтам. 

А2. Авазлар һәм хәрефләр саны туры килмәгән сүзне билгеләгез.

1) йомшак 

2) таулар 

3) кояшлы

4) туфрак 

А3. Рәт гармониясе сакланмаган  сүзне билгеләгез.

1) күңелемә 

2) кояш 

3) нурлы 

4) туфлиләремне

А4. Орфографик хаталы сүзтезмәне табыгыз.

1) дымлы чирәм

2) яшел болоннар

3) тәүге тапкыр

4) ялгыз каен

А5. Яшьлегем сүзендә ь хәрефе ни өчен язылган? 

1) иҗекне нечкәртү өчен

2) тартыкны нечкәртү өчен

3) аеру билгесен белдерү өчен

4) дөрес җавап юк

А6. Кушма сүзне билгеләгез.

1) баллы

2) яланаяклы

3) иксез-чиксез

4) ваемсыз

А7. Ваемсыз балачак сүзтезмәсенең  дөрес тәрҗемәсен билгеләгез.

1) несчастливое детство
2) беззаботное детство

3) незабываемое детство 

4) грустное детство

А8. Төшем килеше кушымчасы ярдәмендә бәйләнгән сүзтезмәне билгеләгез.

1) авылыма кайту

2) күзләрдән таму

3) шатлык яшьләре

4) чәчләрне иркәләү

А9. Калын хәрефләр белән бирелгән сүзнең кайсы сүз төркеменә каравын билгеләгез.

Мин шулай сагындым микәнни?

1) алмашлык

2) сыйфат

3) рәвеш

4) кисәкчә

А 10.  Бәхет кошы фразеологизмының рус телендәге дөрес эквивалентын табыгыз.

1) птица рая
2) птица счастья

3) птица радости

4) счастливая птица

А11. Алда мине күпме күрешүләр көтә җөмләсендә мине сүзенең килешен билгеләгез.

1) иялек килеше

2) чыгыш килеше

3) төшем килеше

4) юнәлеш килеше

                                                                      2 нче бүлек
В1-В12 биремнәрен укылган текст нигезендә башкарыгыз. Җавапларны сүз (сүзтезмә) яки саннар белән языгыз.

В1. 12 нче җөмләдән куаныч, сөенеч сүзләренә синоним булган берәмлекне табып языгыз.

Җавап: ___________________.

В2. 9  нчы җөмләдән соңгы  сүзенә антоним булган берәмлекне табып языгыз.

Җавап: ___________________.

В3. 1 нче җөмләдән сыйфатны табып языгыз.

Җавап: ___________________.

В4. 16 нчы җөмләдән баш кисәкләрне табып языгыз.

Җавап: ___________________.

В5. 10-12 нче җөмләләр арасыннан тиңдәш кисәкләр  булган җөмләнең номерын языгыз.

Җавап: ___________________.

В6. 4 нче җөмләдә  яланаяклы  сүзе кайсы җөмлә кисәге булып килә? Җавапны сүз белән языгыз. 

Җавап: ___________________.

В7. Тезмә кушма җөмләгә  бәйле куелган өтернең номерын  языгыз.

Аякларыма җир җылысы ягыла,(1) йөземне,(2) чәчләремне йомшак җил иркәли. 

Җавап: ___________________.

В8. 18-20  нче җөмләләр арасыннан эндәш сүзле  җөмләнең номерын языгыз

Җавап: ___________________.

В9. 12-14 нче җөмләләр арасыннан сорау  җөмләнең номерын языгыз.

Җавап: ___________________.

В10. 9 нчы җөмләдә баш һәм иярчен җөмләләр арасына куелган тыныш билгесен языгыз.

В11.  7 нче җөмләдә  <…> тамгасы урынына кайсы тыныш билгесе куелырга тиеш? Җавапны сүз белән языгыз. 

Җавап: ___________________.

В12.  10  нчы  җөмләдән әйтелеше язылышына туры килмәгән сүзне табып языгыз.

Җавап: ___________________.

                                                               3 нче бүлек
Укылган текстны файдаланып, С1 биремен эшләгез.

С1. “Бу <…> минем Ватаным!  Моннан мине беркем дә, беркайчан да кумаячак, беркемнең дә миңа “килмешәк” дияргә хакы юк. Мин хәзер беләм: һәр адәм баласының Ватаны кендек каны тамган туфрактан, тәүге тапкыр аяк баскан сукмактан, тәүге тапкыр учларына алып эчкән чишмә суыннан башлана”. Текстта китерелгән бу сүзләрнең мәгънәсен аңлатып, сочинение языгыз.
Укылган тексттан фикерләрегезне раслый торган 2 дәлил китерегез. Мисаллар китергәндә, кирәкле җөмләләрне языгыз яки аларның номерларын күрсәтегез.

Сочинениенең күләме 100 сүздән ким булмаска тиеш. Сочинениене пөхтә һәм аңлаешлы итеп языгыз.

Җаваплар

А1.     2
В1. шатлык


А2.     3
В2. тәүге

А3.     4
В3. такыр

А4.     2
В4. күрешүләр көтә
А5.     1
В5. 11

А6.     2
В6. аергыч

А7.     2
В7. 1

А8.     4
В8. 20

А9.     1
В9. 14
А10.   2                               В 10. ике нокта
А11.   3
В11.  сызык

                                            В12.  авылыма

